
 

 
 
 

Partneriaeth Tirwedd y Carneddau 
 
 

Mae’r Carneddau yn dirwedd amrywiol ac arbennig. Gyda chymorth Cronfa Dreftadaeth y 
Loteri Genedlaethol mae partneriaeth o sefydliadau yn helpu pobl i ddarganfod, dathlu a 
gofalu am y Carneddau. 

Am yr ardal 

Mae ardal y cynllun yn cynnwys dros 220 km sgwâr o ardal fwyaf gogleddol Parc 
Cenedlaethol Eryri. Mynyddoedd Carneddau sy’n dominyddu’r ardal, sy’n cynnwys dau o 
bum copa 1000m Cymru, Carnedd Llewelyn a Charnedd Dafydd. Mae gan ei lethrau isaf 
dirwedd amrywiol o borfa ffridd draddodiadol, coetir, rhostir a glaswelltir yr iseldir. Mae 
amgylchedd y Carneddau heddiw yn gynnyrch ei ddaeareg, ei amrywiadau uchderol, ei 
amodau hinsoddol, yn ogystal â miloedd o flynyddoedd o ddefnydd dynol. 

Mae enw’r Carneddau yn deillio o'r carneddau (pentyrrau mawr o gerrig) cynhanesyddol 
nodweddiadol ar lawer o’r copaon a’r cribau. Mae mwy na chant wedi'u nodi yn yr ardal.  
Mae’n bosib gweld rhai o bellteroedd mawr o’r cymoedd a'r iseldir. Roeddent yn henebion 
claddu a seremonïol yn nodi lleoedd cysegredig lle’r oedd y bydoedd dynol a goruwchnaturiol yn 
cyfarfod. Maent yn dangos pa mor symbolaidd bwysig oedd y mynyddoedd i'r cymunedau 
hynafol. 

 
Mae'r ardal hefyd yn gartref i rywogaethau prin ac eiconig fel y Fran Goesgoch a merlod y 
Carneddau – math gwydn o ferlod lled wyllt ac unigryw i'r Carneddau, sy'n crwydro cledrau. 
Mae un o'r cynefinoedd prinnaf ac o dan fwyaf o fygythiad yng Nghymru, rhostir mynydd, yn 
bodoli ar gribau a chopaon mynyddoedd y Carneddau, ac mae'n fregus iawn i niwed gan bobl ac 
anifeiliaid. 

Yn anffodus, mae newid yn yr hinsawdd, newid mewn defnydd tir, rhywogaethau ymledol 
a phwysau ymwelwyr yn effeithio ar dirweddau bregus a bioamrywiaeth gyfoethog y ffridd 
a’r mynydd. Hefyd, mae gwybodaeth draddodiadol, enwau lleoedd a straeon sy'n cysylltu 
pobl â'r dirwedd mewn perygl o gael eu colli. 

Dyfodol positif i’r Carneddau 

Mae Partneriaeth Tirwedd Carneddau wedi datblygu cynllun i hyrwyddo dyfodol positif i'r 
Carneddau trwy gynyddu dealltwriaeth a mwynhad o hanes, traddodiadau diwylliannol a 
bywyd gwyllt yr ardal. Bydd yn gwarchod treftadaeth yr ardal trwy hyrwyddo defnydd tir 
cynaliadwy sy'n amddiffyn cynefinoedd, rhywogaethau ac olion archeolegol prin, a thrwy 
gofnodi enwau lleoedd ac atgofion. Bydd grant o £1.7 miliwn gan Gronfa Dreftadaeth y Loteri 
Genedlaethol yn helpu i gyflawni'r cynllun gwerth dros £4 miliwn, dros y 4 mlynedd nesaf. 

         Cymryd rhan 

Wrth wraidd y cynllun mae gweledigaeth i helpu cynulleidfa mor eang â phosibl i 
ddarganfod, gwarchod a dathlu'r Carneddau, gyda chyfleoedd i gymryd rhan mewn 
llawer o wahanol weithgareddau prosiect, gan gynnwys: 



• Gwella mynediad i lwybr cerdded cylchol lefel isel 60km o amgylch y Carneddau, a chysylltiadau 
i’r llwybr o drefi a phentrefi lleol, ar hyd hawliau tramwy sydd eisoes yn bodoli 

• Recordio a rhannu atgofion ac enwau lleoedd traddodiadol 
• Darganfod a mapio archaeoleg, mawndiroedd a nodweddion yn y dirwedd gan 

ddefnyddio sgan laser (Lidar) o’r dirwedd 
• Cael gwared ar eithin a rhedyn ymledol o ardaloedd allweddol yr ucheldir, er 

mwyn amddiffyn olion hynafol pwysig a'r cynefin bwydo ar gyfer y Fran Goesgoch 
• Atgyweirio cynefinoedd pwysig gan gynnwys afonydd a nentydd, mawndiroedd 

a gwrychoedd traddodiadol, a chreu dolydd llawn blodau.  

Yn ogystal â'r ystod eang o weithgareddau a digwyddiadau, bydd grantiau bach ar gael ar gyfer 
cymunedau lleol y Carneddau i gefnogi syniadau sy'n cwrdd âg amcanion y cynllun. Bydd 
swyddog ymgysylltu cymunedol bwrpasol i gysylltu â grwpiau ac ysgolion i sefydlu rhaglenni 
gweithgareddau. 

 
Am ragor o wybodaeth am y cynllun hynod o gyffrous hyn, ewch ar ein tudalen gwefan neu 
cysylltwch â ni ar carneddau@eryri.llyw.cymru

https://www.eryri.llyw.cymru/looking-after/carneddau-partnership
mailto:carneddau@eryri.llyw.cymru

